
Republika e Kosovës
Republika Kosovo – Republic of Kosovo

Kuvendi – Skupština – Assembly
Legjislatura IV

Sesioni pranveror  

Komisioni për Zhvillim Ekonomik, Infrastrukturë, Tregti dhe Industri

Mbledhja nr. 136/2014
Prishtinë, më 11.03.2014, në orën 11:00

Ndërtesa e Kuvendit, salla N-303
P R O C E S V E R B A L

I mbledhjes së Komisionit për Zhvillim Ekonomik, Infrastrukturë, Tregti dhe Industri
Në mbledhje morën pjesë: Zenun Pajaziti- kryetar, Sala Berisha-Shala, Lutfi Zharku, Hashim Deshishku, Visar Ymeri, Ramiz Kelmendi dhe Myzejene Selmani - anëtarë.  
Munguan: Teuta Sahatqija, Fikrim Damka, Shaip Muja dhe Petar Miletiq - anëtarë.
Pjesëmarrës të tjerë: Burim Ejupi dhe Dardan Abazi – INDEP; Qëndresa Mrasori - KDI,  Arben Limani - AKP, Fehmi Pireva – Kuvend, Sylejman Blaku – Kosova sot, Kushtrim Ahmeti – KTV,  Dea Luma - KosovaPress.
Stafi Mbështetës i Komisionit: Armend Ademaj, Besim Haliti dhe Muhamet Morina. 
Mbledhjen e kryesoi: Zenun Pajaziti, kryetar i Komisionit.
Në këtë mbledhje u propozua ky 
Rend i ditës:
1. Miratimi i rendit të ditës;
2. Miratimi i procesverbalit nga mbledhja e datës 4.3.2014;
3. Shqyrtimi i Raportit me rekomandime për Projektligjin nr. 04/L-250 për themelimin e Agjencisë për Shërbimet e Navigacionit Ajror;
4. Shqyrtimi i rekomandimeve lidhur me funksionimin e agjencive të pavarura që i raportojnë Kuvendit;
5. Shqyrtimi i shkresës së Agjencisë Kosovare të Privatizimit lidhur me ekzekutimin e vendimeve gjyqësore për pagat e punëtoreve të Fabrikës së Gypave nё Ferizaj;
6. Informatë rreth vizitës së delegacionit të Kuvendit nё Konferencën e WFD – NPC, datë 3-4 mars 2014 nё Beograd;
7. Të ndryshme.
Kryetari konstatoi se janë plotësuar kushtet për fillimin e punës dhe e hapi mbledhjen sipas pikave të rendit të ditës.  

1. Miratimi i rendit të ditës

Rendi i ditës u miratua pa vërejtje.
2. Miratimi i procesverbalit nga mbledhja e datës 4.3.2014
Procesverbali nga mbledhja e mbajtur më 4.3.2014,  u miratuan pa vërejtje.
3. Shqyrtimi i Raportit me rekomandime për Projektligjin nr. 04/L-250 për themelimin e Agjencisë për Shërbimet e Navigacionit Ajror
Kryetari, i njoftoi deputetët lidhur me Projektligjin për themelimin e Agjencisë për Shërbimet e Navigacionit Ajror, ku tha se komisionet e përhershme, Komisioni për Integrime Evropiane dhe  Komisioni për Buxhet dhe Financa, kanë dhënë disa amendamente, ndërsa Komisioni për Legjislacion, brenda afatit ligjor, nuk e ka shqyrtuar fare raportin me amendamente. 

Ai vazhdoi fjalën duke u fokusuar në propozimet e komisioneve të përhershme, të inkorporuar në Raportin me rekomandime për Projektligjin për themelimin e Agjencisë për Shërbimet e Navigacionit Ajror. 
Amendamenti 8

Propozimi i Komisionit për Integrime Evropiane është që të hiqet paragrafi 3 i nenit 4.
Propozimi u përkrah nga Komisioni.

Amendamenti 14

Propozimi i Komisionit për Integrime Evropiane është riformulimi i paragrafit 1 të nenit 7 dhe e kanë propozuar riformulimin.
Propozimi u përkrah nga Komisioni.

Amendamenti 20

Propozimi i Komisionit për Buxhet dhe Financa është ndryshimi i titullit të nenit 12 dhe heqja e shprehjes “dedikuara të” nga paragrafi 1 i nenit 12.

Propozimi u përkrah nga Komisioni.

Amendamenti 27

Propozimi i Komisionit për Integrime Evropiane është ndryshimi i paragrafit 1 të nenit 19.

Visar Ymeri,  tha se ky amendament i Komisionit për Integrime Evropiane ka lënë pa përfshirë një pjesë të tekstit të paragrafit 1 të nenit 19, pjesën ku i referohet Qiellit të Vetëm Evropian dhe theksoi që kjo pjesë duhet të jetë në projektligj.

Pas debatit, Propozimi i Komisionit për Integrime Evropiane nuk u  përkrah nga Komisioni.

Amendamenti 28
Propozimi i Komisionit për Integrime Evropiane është riformulimi i paragrafit 6 të nenit 22.

Propozimi u përkrah nga Komisioni.

Komisioni, njëzëri, nxori këtë 
Përfundim

1. Miratohet Raporti me rekomandime i Projektligjit nr. 04/L-250 për themelimin e Agjencisë për Shërbimet e Navigacionit Ajror. 
2. Raporti t’i procedohet Kuvendit, sipas procedurës për lexim të dytë.
4. Shqyrtimi i Rekomandimeve lidhur me funksionimin e agjencive të pavarura që i raportojnë Kuvendit
Kryetari, i njoftoi anëtarët e Komisionit për rekomandimet e përgaditura nga Instituti INDEP lidhur me funskionimin e agjencive të pavarura që i raportojnë Kuvendit dhe ia dha fjalën përfaqësuesit të INDEP-it që të bëjë prezantimin e rekomandimeve.

Burim Ejupi (Instituti INDEP),  fillimisht falënderoi Komisionin për bashkëpunim dhe stafin mbështetës të Komisionit që së bashku i kemi hartuar këto rekomandime, të cilat kanë dalë pas debatit në tryezën e organizuar në muajin shkurt të këtij viti. Më pas, prezantoi rekomandimet e nxjerra për funksionimin më të mirë të agjencive të pavarura si në vijim:

1. Secila agjenci e pavarur apo rregullator, dorëzon Raportin vjetor, më së largu deri më 31 mars të vitit pasues, përveç nëse me ligj parashihet një afat tjetër;
2. Kuvendi i Kosovës shqyrton raportet vjetore, më së largu deri më 31 korrik;

3. Raportet e agjencive të pavarura apo rregullatorëve, duhet të kenë karakter uniform (shih Shtojca 1);

4. Zyra e Auditorit të Përgjithshëm i jep prioritet auditimit të agjencive të pavarura apo rregullatorëve dhe i përfundon raportet e auditimit për to, më së largu deri më 31 mars; 

5. Secili raport i agjencive të pavarura apo rregullatorëve, ka një pjesë të veçantë në lidhje me nivelin e zbatimit të rekomandimeve të Zyrës së Auditorit të Përgjithshëm në Raportin e vitit paraprak;

6. Raporti financiar i agjencive të pavarura apo rregullatorëve duhet te jetë uniform (shih Shtojca 2);

7. Kuvendi i Kosovës të themelojë drejtorinë e posaçme për monitorimin e agjencive të pavarura apo rregullatorëve;

8. Kuvendi i Kosovës të nxjerrë një ligj me anë të së cilit harmonizohen pagat e bordeve (qoftë bordeve mbikëqyrëse apo ekzekutive) të agjencive të pavarura apo rregullatorëve,  si dhe unifikohen procedurat dhe kushtet për zgjedhjen e anëtarëve të bordeve;

9. Qeveria e Kosovës t'i nominojë krerët ose anëtarët e bordit të agjencive të pavarura apo rregullatorëve, me kohë sipas dispozitave të përcaktuara me ligj dhe Kuvendit t’ia procedojë listën e të nominuarve për anëtarë të bordit 30 (tridhjetë)  ditë para përfundimit të mandatit të anëtarëve të bordit;

10. Komisioni funksional nuk e shqyrton Raportin vjetor të një agjencie apo rregullatori, para se i njëjti të jetë shqyrtuar nga Komisioni përkatës për Buxhet dhe Financa dhe Komisioni përkatës për Mbikëqyrjen e Financave Publike;

11. Kuvendi ta përfshijë në Rregullore të punës sanksionimin për mosmiratim të Raportit vjetor të një agjencie apo rregullatori të caktuar;

12. Komisioni përkatës funksional, para se ta nxjerrë rekomandimin për Kuvendin lidhur me kandidatët e Qeverisë (në rastet ku me ligj përcaktohet se Qeveria propozon kandidatët) për një agjenci apo rregullator, fton kandidatët e nominuar në një seancë dëgjimore.
Kryetari, e falënderoi z. Ejupi për kontributin e dhënë në nxjerrjen e rekomandimeve dhe ua dha fjalën deputetëve për diskutim të rekomandimeve.

Myzejene Selmani,  theksoi se secila agjenci është e obliguar që deri më 1 prill të çdo viti të dorëzojë raportin në Kuvend, sepse kjo çështje është e rregulluar me Kushtetutë. Në vazhdim deputetja theksoi dy çështje, atë se çka duhet të përmbajë raporti dhe çka thotë ligji për zgjedhjen e anëtarëve të bordeve. Ajo theks të veçantë i vuri çështjes së mosmiratimit të raporteve të agjencive në seancë parlamentare, dhe për këtë mosmiratim, tha se nuk ndërmerret asgjë ndaj bordit, atëherë  duhet të gjejmë se në cilin nen duhet të thuhet që, nëse raporti nuk kalon, bordi të shkarkohet. 

Lutfi Zharku, theksoi se disa pika janë çështje ligjore e disa të tjera janë konceptuale. Ai u shpreh kundër themelimit të Drejtorisë për monitorim të agjencive të pavarura, duke thënë se këto agjenci i raportojnë Kuvendit, dhe me krijimin e kësaj drejtorie, i bie që agjencitë t’i raportojnë njëherë drejtorisë e mandej drejtoria Kuvendit. Ai u pajtua që një drejtori e tillë të shqyrtojë raportet, por jo të monitorojë agjencitë. Lidhur me pikën 11 për sanksionimin, në rast të mosmiratimit të raportit, ai tha se mosmiratimi i raportit nuk do të thotë që raporti nuk është i mirë, pasi që mosmiratimi i tij mund të vijë me votat e deputetëve, e dihet se deputetët janë përfaqësues politikë. Ai tha se me Rregullore nuk mund  të sanksionet, sepse me ligj parashihen kushtet e shkarkimit të  një anëtari të bordit. Sa i përket pikës 12 të rekomandimeve, u shpreh se nuk duhet të vijnë kandidatët për anëtarë të bordeve të prezantohen në Komision. Pikat tjera në përgjithësi, tha se i përkrah. Në fund, ai tha se nëse agjencitë i raportojnë Kuvendit, edhe anëtarët e bordeve t’i emërojë Kuvendi, e nëse i raportojnë Qeverisë, atëherë Qeveria t’i emërojë, sepse nëse vazhdon kështu që Qeveria t’i propozojë e Kuvendi t’i emërojë, atëherë i bie që Kuvendi kurrë nuk mund t’i propozojë.
Visar Ymeri,  tha se është me rëndësi të ketë një uniformitet të raportimit, dhe duke iu referuar raportimeve të agjencive në Kuvend, theksoi se ne si anëtarë të Komisionit i kemi marrë informatat shtesë gjatë raportimit në Komision, por deputetët tjerë të Kuvendit kanë mbetur pa i marrë ato informata. Drejtoria e cila është rekomanduar të themelohet, duhet të jetë si asistencë e të gjitha komisioneve, shtoi z.Ymeri. Lidhur me sanksionimin, në rast të mosmiratimit të raportit, ai tha se diçka duhet të ndërmerret në këtë drejtim dhe si sanksion nuk është vetëm shkarkimi, por të gjenden edhe forma tjera. Duke iu referuar rekomandimit numër 12, z.Ymeri tha se ka kërkuar informata edhe për kandidatët e eliminuar, të cilët konkurrojnë për anëtarë të bordeve. Deputeti Ymeri tha se me një “lex specialis” apo ligj të veçantë do të rregullohen çështjet e përbashkëta që kanë agjencitë.
Sala Berisha – Shala,  tha se  këto rekomandime do të na duhet kohë që t’i përpunojmë. Duke iu refruar rekomandimit, tha se nuk duhet të formohet drejtori, por mund të ketë zyrë ndërlidhëse apo fuqizim të stafit të komisioneve. Po ashtu, nuk u pajtua lidhur me rekomandimin 12 që kandidatët për anëtarë të bordeve të ftohen dhe të prezantojnë pikpamjet e tyre para Komisionit. Lidhur me pavarësinë e agjencive të pavarura, theksoi se edhe pse ato njihen si të pavarura megjithatë kanë varësi, e kjo varësi shprehet me zgjedhjen e anëtarëve të bordit. Sa i përket sanksionimit tha se duhet t’i referohemi ligjit, sepse për mosmiratim të raportit jo gjithherë është fajtore agjencia dhe mori si shembull AKP-në, e cila 20% përqindëshin nuk e ka shpërndarë, jo për shkak të AKP-së, por për shkak të mosplotësimit të Bordit nga organet tjera.
Hashim Deshishku,  theksoi se kemi pasur raporte që kemi shqyrtuar më vonë se 1 vit, e shqyrtimi me vonesë të madhe, po e humb edhe kuptimin e shqyrtimit. Duke iu referuar rekomandimit 11, ai tha se duhet të kemi një ligj apo vendim për sanksionim të agjencive, në rast të mosmiratimit të raporteve të tyre.

Burim Ejupi – INDEP,  theksoi se kur është thënë për monitorimin e agjencive prej drejtorisë, është menduar në shqyrtimin e raporteve dhe veprimtarisë së agjencive. Lidhur me sanksionimin, ai tha se sanksionimi nuk nënkupton vetëm shkarkimin e bordit, por mund të iniciohet ndonjë diskutim apo ftesë e bordit për seancë dëgjimore. Lidhur me rekomandimin 12, ai tha se qëllimi është që Komisioni të njoftohet lidhur me kandidatët, e jo të intervistohen kandidatët.
Kryetari,  tha se duhet të riformulohen rekomandimet në bazë të diskutimeve që u bënë. Ai tha se tashmë Kuvendi ka një zyrë ndërlidhëse me agjenci, ku është angazhuar një zyrtar dhe është konsideruar si e qëlluar nga përfaqësuesit e agjencive, të cilët thonë se tashmë kanë një adresë ku mund t’i adresohen Kuvendit. Lidhur me intervistimin apo dëgjimin e kandidatëve, ai tha se ekzistojnë disa agjenci, bordet e të cilave i interviston Kuvendi. Kryetari kërkoi që pika e radhitur si e teta, të radhitet si e para.

Komisioni, pas debatit, nxori këtë 
Konkluzion
1. Rekomandimet të riformulohen duke u bazuar në diskutimet e bëra dhe të futen në rend dite për mbledhjen e ardhshme.

5. Shqyrtimi i shkresës së Agjencisë Kosovare të Privatizimit lidhur me ekzekutimin e vendimeve gjyqësore për pagat e punëtoreve të Fabrikës së Gypave ne Ferizaj
Kryetari,  tha se për këtë pikë të rendit të ditës, kemi një shkresë nga AKP, dhe sot, për të dhënë sqarime është edhe përfaqësuesi i AKP-së, z. Arben Limani dhe ia dha fjalën përfaqësuesit të AKP-së.

Arben Limani – AKP, tha se e kemi marrë me seriozitet rekomandimin e Kuvendit dhe e kemi vendosur si prioritet. Gjithashtu kemi trajtuar të gjitha çështjet, por mbetet që Bordi të kompletohet me tre anëtarë ndërkombëtarë dhe të merret vendimi për shpërndarjen e mjeteve në dispozicion në fondin e likuidimit.

Lutfi Zharku,  pyeti: Sa është shuma për puntorë e sa për kreditorë? U shpreh se kjo nuk ka të bëjë me 20% përqindëshin, teknikisht nuk është kjo informatë, sepse secila kërkesë është individuale.
Visar Ymeri,  theksoi se ne bazohemi në vendimin e Gjykatës Kushtetuese, ku thuhet se 25 milionë i takojnë kreditorëve, përfshirë puntorët, ndërsa fondi i likuidimit është 3 milionë. Pyeti:  Nga cili fond do të paguhet, a ka fond tepricë në AKP?

Arben Limani – AKP,  tha se ka raste që ka pasë tepricë, mbledhen ato teprica dhe derdhen në buxhetin e Kosovës. Sa i përket shpërndarjes së mjeteve për fabrikën e gypave, për masën e likuidimit na duhet Bordi i kompletuar, ndërsa për mjetet tjera, vendosen procedura tjera.

Hashim Deshishku,  pyeti: Pse nuk po respektohet vendimi i Gjykatës Kushtetuese?
Arben Limani, tha se kur kemi marrë vendimin e Gjykatës Kushtetuese, kemi kërkuar prej tyre sqarim për implementimin e vendimit dhe Gjykata ka thënë që të zbatohet sipas ligjit, ndërsa ne me prioritet po i shqyrtojmë kërkesat e kreditorëve të fabrikës së gypave.
Ramiz Kelmendi,  tha se sikur të kishte shkarkuar Gjykata Kushtetuese dikë, vendimi do të ishte ekzekutuar menjëherë, ndërsa vendimi për punëtorë nuk po ekzekutohet. Rekomandoi që Qeveria duhet të ndajë mjetet për puntorë. 
Kryetari, tha se stafi të mbledhë informacionet shtesë për këtë çështje që  kërkua në diskutim. Kryetari u shpreh se nuk ka kundër për zbatimin e vendimit të Gjykatës. Ai njoftoi për procedurat e kompletimit të Bordit dhe kërkesat që i janë dërguar Qeverisë për plotësimin e Bordit. Po ashtu, njoftoi se sot ka pasur një takim me përfaqësues të “Llamkosit”,  të cilët kanë probleme të ngjashme me ata të fabrikës së gypave. Në fund të kësaj pike, kryetari tha se ndoshta është mirë të kemi një takim me Dhomën e Posaçme të Gjykatës Supreme.

Komisioni, pas debatit, nxori këtë 
Konkluzion

1. Të kompletohen  informacionet e kërkuara në diskutim dhe të kërkohet eliminimi i pengesave për realizimin e të drejtave të puntorëve.
6. Informatë rreth vizitës së delegacionit të Kuvendit nё Konferencën e WFD – NPC, datë 3-4 mars 2014 nё Beograd
Hashim Deshishku,  pjesëmarrës në vizitë, informoi anëtarët e Komisionit lidhur me vizitën dhe tha se WFD dhe NPC - Rrjeti i Komisioneve Parlamenteve për Ekonomi, Financa dhe Integrime Evropiane të Ballkanit Perëndimor, ka organizuar konferencën e radhës me temën: “Roli i parlamenteve në promovimin e investimeve dhe konkurrencën në Ballkanin Perëndimor”, më 3 dhe 4 mars 2014, në Beograd të Serbisë. Përpos përfaqësuesve të Kuvendit të Kosovës, pjesëmarrës në konferencë ishin edhe përfaqësuesit nga parlamentet e Shqipërisë, Bosnjës dhe Hercegovinës,  Maqedonisë,  Malit të Zi dhe Serbisë. Deputeti Hashim Deshishku njoftoi se Kosova është vetëm si anëtar vëzhgues në këtë mekanizëm. Ai tha se na është premtuar që në takimin e ardhshëm të jemi anëtarë të barabartë të këtij mekanizmi rajonal. Delegacioni i Kuvendit të Kosovës, gjatë gjithë kohës ka qenë i shoqëruar nga përfaqësuesit e Zyrës Ndërlidhëse të Kosovës në Serbi, z. Valdet Sadiku.  Ata njëherësh  e kanë pritur delegacionin e Kosovës në zyrat e tyre,  me ç’rast i kanë njoftuar deputetët me të arriturat dhe sfidat që përballen gjatë punës së tyre.
7. Të ndryshme
Çështje vijuese
Kryetari,  i njoftoi deputetët se Kryesia ia ka kthyer Komisionit rekomandimin lidhur me emërimin e Bordit të Komisionit për Mbrojtjen e Konkurrencës, mirëpo pa ndonjë sqarim shtesë. Ai tha se Komisioni këtë çështje e konsideron të mbyllur dhe i mbetet Kryesisë që ta radhitë në njërën nga seancat e radhës për shqyrtim në Kuvend. 
Mbledhja përfundoi në orën 12:30.    
E përgatiti: 

Njësia për Mbështetjen e Komisionit.                                              Kryetar i Komisionit,

                                                                                                              ----------------------







                                        Zenun Pajaziti                                     

